
МОНГОЛ УЛСЫН ИХ ХУРЛЫН НАМРЫН ЧУУЛГАНЫ 
2014 ОНЫ 10 ДУГААР САРЫН 15-НЫ ӨДӨР 
НЭГДСЭН ХУРАЛДААНЫ

ТОВЬЁГ

	Хуралдааны товч тэмдэглэл:
	1-4

	2.
	Хуралдааны дэлгэрэнгүй тэмдэглэл:
  1.Засгийн газрын бүрэлдэхүүний тухай хуульд өөрчлөлт оруулах тухай хуулийн төсөл /анхны хэлэлцүүлэг/
  2.Засгийн газрын бүтцийн тухай хуульд өөрчлөлт оруулах тухай хуульд нийцүүлэн холбогдох хуулиудад нэмэлт, өөрчлөлт оруулах тухай хуулийн төслүүд /анхны хэлэлцүүлэг/
  
	5-7

7-11




Монгол Улсын Их Хурлын 2014 оны намрын ээлжит чуулганы 

10 дугаар сарын 15-ны өдөр (Лхагва гараг)-ийн 
       нэгдсэн хуралдааны гар тэмдэглэл

Улсын Их Хурлын дарга З.Энхболд ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 76 гишүүнээс 39 гишүүн ирж 51.3 хувийн ирцтэйгээр хуралдаан 16 цаг 48 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.

Чөлөөтэй: С.Батболд, Су.Батболд, А.Тлейхан, Г.Уянга,


Өвчтэй: Д.Сумъяабазар,


Тасалсан: Р.Амаржаргал, Х.Баттулга, Р.Бурмаа, С.Ганбаатар, Д.Ганбат, М.Зоригт, Б.Наранхүү, Ц.Нямдорж, Я.Содбаатар, О.Содбилэг, Ч.Улаан, Л.Эрдэнэчимэг,


Хоцорсон: Ж.Батсуурь-0:09, Б.Бат-Эрдэнэ-0:12, С.Бямбацогт-0:05, Ц.Дашдорж-0:05, Д.Дэмбэрэл-0:05, Н.Номтойбаяр-0:05, Ё.Отгонбаяр-0:05, Д.Оюунхорол-0:05, Д.Сарангэрэл-0:09, Д.Хаянхярваа-0:05, Ч.Хүрэлбаатар-0:09, Б.Чойжилсүрэн-0:06, Л.Энх-Амгалан-0:07, Ж.Энхбаяр-0:13, М.Энхболд-0:05, Н.Энхболд-0:09, Ө.Энхтүвшин-0:05, Ж.Эрдэнэбат-0:06.


Засгийн газраас өргөн мэдүүлсэн Монгол Улсын 2015 оны төсвийн тухай, Хүний хөгжил сангийн 2015 оны төсвийн тухай, Нийгмийн даатгалын сангийн 2015 оны төсвийн тухай,  Монгол Улсын нэгдсэн төсвийн 2015 оны төсвийн хүрээний мэдэгдэл,  2016-2017 оны төсвийн төсөөллийн тухай, Төсвийн тогтвортой байдлын тухай, Төсвийн тухай хуулиудад нэмэлт, өөрчлөлт оруулах тухай болон дагалдан өргөн мэдүүлсэн хууль, тогтоолуудын төсөл, мөн Засгийн газраас 2014 оны 07 дугаар сарын 08-ны өдөр өргөн мэдүүлсэн Зээлийн батлан даалтын сангийн тухай хуульд нэмэлт, өөрчлөлт оруулах тухай хуулийн төслийг хууль санаачлагч нь татан авч буй албан бичгийг Улсын Их Хурлын дарга уншиж танилцуулав. Төслүүдийг татан авсанд тооцов.

Хуралдаанд нийт 57 гишүүн ирж 75.0 хувийн ирцтэй байв.

 Нэг. Засгийн газрын бүрэлдэхүүний тухай хуульд өөрчлөлт оруулах тухай хуулийн төсөл /анхны хэлэлцүүлэг/

Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ч.Ариунхур, зөвлөх Ж.Бямбадулам, референт С.Энхцэцэг нар байлцав.


Төрийн байгуулалтын байнгын хорооны санал, дүгнэлтийг Улсын Их Хурлын гишүүн М.Батчимэг танилцуулав.


Улсын Их Хурлын гишүүдээс асуулт гараагүй болно.


З.Энхболд: -Байнгын хорооны саналаар Засгийн газрын бүрэлдэхүүний тухай хуульд өөрчлөлт оруулах тухай хуулийн төслийг анхны хэлэлцүүлгээр нь батлах горимын саналыг дэмжье гэсэн хураалт явуулъя.

Зөвшөөрсөн:          37   

Татгалзсан:
            2
           Бүгд:
                     39        


94.9 хувийн саналаар горимын санал дэмжигдлээ.

Засгийн газрын бүрэлдэхүүний тухай хуульд өөрчлөлт оруулах тухай хуулийн төслийг батлах санал хураалт явуулъя.


Зөвшөөрсөн:          42   

Татгалзсан:
            5
           Бүгд:
                     47       


89.4 хувийн саналаар хууль батлагдлаа.

Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. Улсын Их Хурлын гишүүд хуулийн эцсийн найруулгатай танилцав. /16:54/

Уг асуудлыг 16 цаг 54 минутад хэлэлцэж дуусав.

Хоёр. Засгийн газрын бүтцийн тухай хуульд өөрчлөлт оруулах тухай хуульд нийцүүлэн холбогдох хуулиудад нэмэлт, өөрчлөлт оруулах тухай хуулийн төслүүд /анхны хэлэлцүүлэг/


Хэлэлцэж буй асуудалтай холбогдуулан Хууль зүйн яамны Төрийн бичгийн дарга Ж.Баярцэцэг, Засгийн газрын Хэрэг эрхлэх газрын Тэргүүн дэд дарга Ч.Сайнбилэг, мөн газрын Хууль, эрх зүйн газрын дарга Н.Энхтуяа, ахлах референт Н.Мөнхбат нарын бүрэлдэхүүнтэй ажлын хэсэг оролцов.

Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ч.Ариунхур, зөвлөх Ж.Бямбадулам, референт С.Энхцэцэг нар байлцав.


Төрийн байгуулалтын байнгын хорооны санал, дүгнэлтийг Улсын Их Хурлын гишүүн С.Баярцогт танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүн  Д.Дэмбэрэл, Ч.Хүрэлбаатар нарын тавьсан асуултад Төрийн байгуулалтын байнгын хорооны дарга А.Бакей хариулж, тайлбар хийв.


Байнгын хорооноос гаргасан зарчмын зөрүүтэй саналаар санал хураав.


З.Энхболд: -Хөрөнгө оруулалтын тухай хуульд нэмэлт, өөрчлөлт оруулах тухай хуулийн төслийн 4 дүгээр зүйлийн “22.4” гэсний өмнө “22.3” гэж нэмэх санал хураалт явуулъя.

Хөрөнгө оруулалтын тухай хуулийн 6.10-д “Энэ хуульд өөрчлөлт оруулах асуудлыг Улсын Их Хурлын нийт гишүүний гуравны хоёроос доошгүйн саналаар шийдвэрлэнэ” гэж заасан.


Зөвшөөрсөн:          38  

Татгалзсан:
          19
           Бүгд:
                     57        


Нийт гишүүний гуравны хоёр дэмжээгүй тул санал дэмжигдсэнгүй.

Инновацийн тухай хуульд нэмэлт, өөрчлөлт оруулах тухай, Концессын тухай хуульд өөрчлөлт оруулах тухай, Монгол Улсын Хөгжлийн банкны тухай хуульд өөрчлөлт оруулах тухай, Мэдээллийн ил тод байдал ба мэдээлэл авах эрхийн тухай тухай хуульд өөрчлөлт оруулах тухай, Төсвийн тогтвортой байдлын тухай хуульд өөрчлөлт оруулах тухай, Төсвийн тухай хуульд нэмэлт, өөрчлөлт оруулах тухай, Хилийн боомтын тухай  хуульд өөрчлөлт оруулах тухай, Чөлөөт бүсийн тухай хуульд өөрчлөлт оруулах тухай, Шилэн дансны тухай хуульд нэмэлт, өөрчлөлт оруулах тухай, Хөрөнгө оруулалтын тухай хуульд нэмэлт, өөрчлөлт оруулах тухай, “Төр, хувийн хэвшлийн түншлэлийн талаар төрөөс баримтлах бодлого батлах тухай тогтоолын хавсралтад өөрчлөлт оруулах тухай” Улсын Их Хурлын тогтоолын төслүүдийг эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүллээ.

Энэ өдрийн хуралдааны бэлтгэл, зохион байгуулалтын үйл ажиллагааг хариуцан Улсын Их Хурлын Тамгын газрын Ерөнхий нарийн бичгийн дарга Б.Болдбаатар, Хуралдаан зохион байгуулах хэлтсийн дарга Н.Цогтсайхан, мөн хэлтсийн Хуралдаан зохион байгуулах албаны ахлах референт З.Нямцогт, шинжээч А.Болортуяа, Б.Баярсайхан нар ажиллав.

Хуралдаан 17 цаг 10 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА




Б.БОЛДБААТАР

Тэмдэглэл хөтөлсөн:

ПРОТОКОЛЫН АЛБАНЫ  


ШИНЖЭЭЧ                                                                             М.НОМИНДУЛАМ


МОНГОЛ УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ  

 10 ДУГААР САРЫН 15-НЫ ӨДӨР /ЛХАГВА ГАРАГ/-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

З.Энхболд: -Хуулийн төслийг Засгийн газар татаж авсан байгаа. Засгийн газраас өргөн мэдүүлсэн Монгол Улсын 2015 оны төсвийн тухай, Хүний хөгжил сангийн 2015 оны төсвийн тухай, Нийгмийн даатгалын сангийн 2015 оны төсвийн тухай,  Монгол Улсын нэгдсэн төсвийн 2015 оны төсвийн хүрээний мэдэгдэл,  2016-2017 оны төсвийн төсөөллийн тухай, Төсвийн тогтвортой байдлын тухай, Төсвийн тухай хуулиудад нэмэлт, өөрчлөлт оруулах тухай болон дагалдан өргөн мэдүүлсэн хууль тогтоолуудын төслийг хууль санаачлагч татан авах тухай албан бичгийг Улсын Их Хуралд ирүүлснийг танилцууллаа. Төслөө татан авсанд тооцлоо. 

Дараагийн татаж авч байгаа хууль бол Засгийн газраас 2014 оны 07 дугаар сарын 08-ны өдөр өргөн мэдүүлсэн Зээлийн батлан даалтын сангийн тухай хуульд нэмэлт, өөрчлөлт оруулах тухай хуулийн төслийг хууль санаачлагчаас нь татан авах тухай албан бичгийг Улсын Их Хуралд танилцууллаа. 


Засгийн газрын хууль байсан. Төслийг татан авсанд тооцлоо.


Хэлэлцэх асуудалдаа оръё. 


 Нэг. Засгийн газрын бүрэлдэхүүний тухай хуульд өөрчлөлт оруулах тухай болон холбогдох бусад хуулийн төслүүд /анхны хэлэлцүүлэг/

Төслийн талаарх Төрийн байгуулалтын байгуулалтын байнгын хорооны санал, дүгнэлтийг Улсын Их Хурлын гишүүн М.Батчимэг танилцуулна. Индэрт урьж байна. 


М.Батчимэг: -Улсын Их Хурлын дарга, эрхэм гишүүд ээ, 

Засгийн газрын бүрэлдэхүүний тухай хуульд өөрчлөлт оруулах тухай болон зарим яамдын эрхлэх асуудлын хүрээнд орсон өөрчлөлттэй уялдуулан боловсруулж, өргөн мэдүүлсэн холбогдох бусад хуулийн төслүүдийн хэлэлцэх эсэх асуудлыг нэгдсэн хуралдаанаар 2014 оны 10 дугаар сарын 14-ний өдөр шийдвэрлэж, анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.


Төрийн байгуулалтын байнгын хороо 2014 оны 10 дугаар сарын 15-ны өдрийн хуралдаанаараа дээрх хуулиудын болон тогтоолын төслийн анхны хэлэлцүүлгийг хийж, Улсын Их Хурлын нэгдсэн хуралдаанд дараах санал, дүгнэлтийг танилцуулж байна.


Байнгын хорооны хуралдаанаар Засгийн газрын бүрэлдэхүүний тухай хуульд өөрчлөлт оруулах тухай хуулийн төслийг Засгийн газрын бүтцийн тухай хуульд өөрчлөлт оруулах тухай хуульд нийцүүлэн боловсруулсан бусад хуулийн төслүүдээс тусад нь хэлэлцэх нь зүйтэй гэж үзсэн тул хуулийн төслүүдийн анхны хэлэлцүүлгийг тусад нь хийлээ. 

Засгийн газрын бүрэлдэхүүний тухай хуульд өөрчлөлт оруулах тухай хуулийн төслийн анхны хэлэлцүүлгийг хийх үед Улсын Их Хурлын гишүүдээс зарчмын зөрүүтэй санал гаргаагүй бөгөөд төслийг анхны хэлэлцүүлгээр нь батлуулах горимын саналыг Улсын Их Хурлын гишүүн Эрдэнэбат гаргасныг хуралдаанд оролцсон гишүүдийн олонх дэмжсэн болно. 

Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд заасны дагуу хуулийн төслүүдэд хууль тогтоомжийн бичлэг, техникийн шинжтэй засварыг хийсэн төслүүдийг Та бүхэнд тараасан болно.


Түүнчлэн Засгийн газрын бүрэлдэхүүний тухай хуульд өөрчлөлт оруулах тухай хуулийн дагаж мөрдөх хугацааг баталсан өдрөөс эхлэн тогтоох нь зүйтэй гэж үзлээ.


Улсын Их Хурлын эрхэм гишүүд ээ,


Засгийн газрын бүрэлдэхүүний тухай хуульд өөрчлөлт оруулах тухай хуулийн төслийн анхны хэлэлцүүлэг хийсэн талаарх тус Байнгын хорооноос гаргасан санал, дүгнэлтийг хэлэлцэн, төслийг баталж өгөхийг Та бүхнээс хүсье.


Анхаарал тавьсанд баярлалаа. 


З.Энхболд: -Байнгын хорооны санал, дүгнэлттэй холбогдуулан асуулттай гишүүдийн нэрийг авъя. Асуулттай гишүүн алга байна. Санал хураая. Байнгын хороо төслийг анхны хэлэлцүүлгээр нь батлах горимын санал гаргасныг дэмжье гэдгээр санал хураая. 

Санал хураалт. 


Санал хураалтад 39 гишүүн оролцож, 37 гишүүн зөвшөөрч, 94.9 хувийн саналаар Байнгын хорооны төслийг анхны хэлэлцүүлгээр нь батлах горимын санал дэмжигдлээ.


Байнгын хорооны санал дэмжигдсэн тул Засгийн газрын бүрэлдэхүүний тухай хуульд өөрчлөлт оруулах тухай хуулийн төслийг баталъя гэсэн санал хураая. 

Санал хураалт. 


Санал хураалтад 47 гишүүн оролцож, 42 гишүүн зөвшөөрч, 89.4 хувийн саналаар Засгийн газрын бүрэлдэхүүний тухай хуульд өөрчлөлт оруулах тухай хууль батлагдаж байна. Үүгээр хууль батлагдсан. Эцсийн найруулга дээр саналтай гишүүн байна уу? Зөвхөн сайдыг хэн гэж нэрлэх вэ гэсэн хууль байгаа шүү дээ. Эцсийн найруулгыг сонссоноор тооцлоо. 


Дараагийн асуудал. 


Хоёр. Засгийн газрын бүтцийн тухай хуульд өөрчлөлт оруулах тухай хуульд нийцүүлэн холбогдох хуулиудад нэмэлт, өөрчлөлт оруулах тухай хуулийн төслүүд /анхны хэлэлцүүлэг/

Хууль, тогтоолуудын төслийн талаарх Төрийн байгуулалтын байнгын хорооны санал, дүгнэлтийг Энхболд гишүүн байна уу? Төрийн байгуулалтын байнгын хорооны санал, дүгнэлтийг Улсын Их Хурлын гишүүн Баярцогт танилцуулна. Индэрт урьж байна. 


С.Баярцогт: -Улсын Их Хурлын дарга, эрхэм гишүүд ээ,

Засгийн газрын бүрэлдэхүүний тухай хуульд өөрчлөлт оруулах тухай болон зарим яамдын эрхлэх асуудлын хүрээнд орсон өөрчлөлттэй уялдуулан боловсруулж, өргөн мэдүүлсэн холбогдох бусад хуулийн төслүүдийн хэлэлцэх эсэх асуудлыг нэгдсэн хуралдаанаар 2014 оны 10 дугаар сарын 14-ний өдөр шийдвэрлэж, анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.


Төрийн байгуулалтын байнгын хороо 2014 оны 10 дугаар сарын 15-ны өдрийн хуралдаанаараа дээрх хуулиудын болон тогтоолын төслийн анхны хэлэлцүүлгийг хийж, Улсын Их Хурлын нэгдсэн хуралдаанд дараах санал, дүгнэлтийг танилцуулж байна.


Байнгын хорооны хуралдаанаар Засгийн газрын бүрэлдэхүүний тухай хуульд өөрчлөлт оруулах тухай хуулийн төслийг Засгийн газрын бүтцийн тухай хуульд өөрчлөлт оруулах тухай хуульд нийцүүлэн боловсруулсан бусад хуулийн төслүүдээс тусад нь хэлэлцэх нь зүйтэй гэж үзсэн тул тус хуулийн төслүүдийн анхны хэлэлцүүлгийг тусад нь хийлээ. 

Засгийн газрын бүтцийн тухай хуульд өөрчлөлт оруулах тухай хуульд нийцүүлэн боловсруулсан холбогдох хуулийн төслүүдийн анхны хэлэлцүүлгийг хийх үед Улсын Их Хурлын гишүүн Баярцогт Хөрөнгө оруулалтын тухай хуульд нэмэлт, өөрчлөлт оруулах тухай хуулийн төслийн 4 дүгээр зүйлд нэр томьёо жигдлэх зорилгоор “22.3” гэж нэмэх санал гаргасныг хуралдаанд оролцсон гишүүдийн олонх дэмжсэн бөгөөд бусад хууль, тогтоолын төслүүдийн талаар зарчмын зөрүүтэй санал гараагүй болно.

Улсын Их Хурлын эрхэм гишүүд ээ,

Монгол Улсын Их Хурлын чуулганы хуралдааны дэгийн тухай хууль,  Концессын тухай хууль, Монгол Улсын Хөгжлийн банкны тухай, Төсвийн тогтвортой байдлын тухай, Мэдээллийн ил тод байдал ба мэдээлэл авах эрхийн тухай, Хилийн боомтын тухай, Чөлөөт бүсийн тухай, хуулиудад өөрчлөлт оруулах тухай,  Инновацийн тухай, Төсвийн тухай, Шилэн дансны тухай, Хөрөнгө оруулалтын тухай хуульд нэмэлт, өөрчлөлт оруулах тухай хуулийн төслүүд, “Төр, хувийн хэвшлийн түншлэлийн талаар төрөөс баримтлах бодлого батлах тухай” Монгол Улсын Их Хурлын тогтоолын хавсралтад өөрчлөлт оруулах тухай тогтоолын төслийн анхны хэлэлцүүлэг хийсэн талаарх тус Байнгын хорооны санал, дүгнэлтийг хэлэлцэн, шийдвэрлэж өгөхийг Та бүхнээс хүсье.


Анхаарал тавьсан явдалд баярлалаа. 

З.Энхболд: -Ажлын хэсгийг танилцуулъя. Сайнбилэг Засгийн газрын Хэрэг эрхлэх газрын Тэргүүн дэд дарга, мөн газрын Энхтуяа Хууль, эрх зүйн газрын дарга, Мөнхбат мөн газрын Хууль, эрх зүйн газрын ахлах референт, Баярцэцэг Хууль зүйн яамны Төрийн нарийн бичгийн дарга.

Байнгын хорооны санал, дүгнэлттэй холбогдуулан асуулттай гишүүд байна уу? Хүрэлбаатар гишүүнээр асуулт тасаллаа. Дэмбэрэл гишүүн асууя.


Д.Дэмбэрэл: -Дагаж гарч байгаа хуулиудын дотроос хоёр гурван юм асуух гэсэн юм л даа. Гол нь Хөрөнгө оруулалтын хуульд орж байгаа өөрчлөлт, Ассоциацын хуульд орж байгаа өөрчлөлтүүд дотор “хөгжлийн” гэдэг үгийг “санхүү төсвийн юм уу, ассоциац” гэсэн үгээр орлуулаад бичээд байгаа юм л даа. Би Байнгын хорооноос асуух гэж байгаа юм л даа. Яг энэ “хөгжлийн” гэдэг үгийн оронд үүнийг бичээд байхад ингээд таарч байгаа юм уу? Ямар сайхан амархан “хөгжлийн” гэдэг үгийг ассоциац орлох юм уу? 

Хоёрдугаарт, ассоциацын төрийн захиргааны төв байгууллага гээд байгаа юм. Энэ чинь ямар байгууллага байгаа юм бэ? Аль яаманд нь харьяалагдах бол, Ерөнхий сайдын Хөгжлийн хороо гэсэнд хамаараад байгаа юм уу, юунд нь хамаараад байгаа юм бэ? Сайн ойлгож өгөхгүй байна энэ хуулиудыг хараад байхаар үүнийг тодорхой хэлээд өгөхгүй юу? 


Гуравдугаарт, хуулиудыг холбогдох Байнгын хороо хэлэлцдэггүй юм уу? Төрийн байгуулалтын байнгын хороо ганцаараа хэлэлцээд, бусад Байнгын хорооны асуудал байсаар байхад шууд ганцаараа эдгээр хуулиудыг шийдэж болж байгаа юм уу, үгүй юм уу? Төрийн байгуулалтын байнгын хороо бусад Байнгын хорооны саналыг авсан уу? Аваагүй шууд Төрийн байгуулалтын байнгын хорооны хэдэн хүмүүс томоохон хуулиудад орж байгаа өөрчлөлтүүдийг хийгээд яваад байгаа юм уу? Төрийн байгуулалтын байнгын хороо хэлэлцэж болно л доо. Би заавал бусад Байнгын хороогоор хэлэлц гэж шаардахгүй ч гэсэн саналыг нь авсан уу? 


Хариултаас шаардлагатай бол нэмээд асууя.


З.Энхболд: -Бакей дарга хариулъя.

А.Бакей: -Энд ассоциац гэж үг байхгүй баймаар юм, би олж харахгүй байна. Тэрийг та тодруулаад хэлээрэй. Ер нь Засгийн газрын бүтцийн өөрчлөлтийн тухай хуульд өөрчлөлт орж байгаатай холбоотойгоор холбогдох хуульд зарим өөрчлөлт орж байгаа. Гэхдээ энэ өөрчлөлт нь цэвэр нэр томьёоны шинжтэй өөрчлөлт гэсэн үг. Өөрөөр хэлбэл, хуучин Эдийн засгийн хөгжлийн яам гэхэд Эдийн засгийн хөгжлийн асуудал эрхэлсэн төрийн захиргааны төв байгууллага гэсэн нэр томьёо нь тухайн яамны эрхэлж байсан чиг үүрэг нь хаана очсон байна тэр хэсэгт нь очиж нэр томьёог жигдлэх үүднээс техникийн шинжтэй өөрчлөлтүүд орсон. Түүнээс биш агуулгын шинжтэй өөрчлөлт биш гэж үзэж байгаа. Энэ асуудлыг Төрийн байгуулалтын гол үндсэн асуудал учраас Төрийн байгуулалтын байнгын хорооны хурал дээр хэлэлцсэн. Хуралдаан дээр бусад Байнгын хороонд харьяалагддаг гишүүд оролцож өөрсдийнхөө саналыг хэлсэн байгаа.

З.Энхболд: -Дэмбэрэл гишүүн тодруулъя. 

Д.Дэмбэрэл: -Концессын гэдгийг ассоциац гээд асуусан байна. Концесс гэдгээр бүгдийг орлуулаад байгаа чинь болж байгаа юм уу гэж асуух гэсэн юм. Концессын тухай хуулийн төрийн захиргааны концессын төв байгууллага гэдэг нь ямар байгууллага байх юм бэ? 

А.Бакей: -Концессын асуудал шинэ бүтцээр Сангийн яамны чиг үүрэгт орж байгаа. Тийм учраас концессын асуудал эрхэлсэн төрийн захиргааны төв байгууллага гэдэг бол Сангийн яам байна.

З.Энхболд: -Хүрэлбаатар гишүүн асууя.

Ч.Хүрэлбаатар: -Өнөөдөр Засгийн газрын бүтэц, бүрэлдэхүүний тухай хэлэлцэж байна. Батлагдах гэж байгаа хуультай  холбогдуулаад нэг зүйл асуух гээд байгаа юм. Монгол Улсын эдийн засгийн байдал үнэхээр хүнд байгаа л даа. Улсын төсвийн орлого нэг их  наяд төгрөгөөр тасрахаар байна. 2013 оны төсвийн орлого бол мөн л их наяд төгрөгөөр тасарсан. Одоо мөн адил тасрах нь. Засгийн газар үнэт цаас гаргаж арилжааны банкнуудад 20 гаруй хувийн хүү амлаж мөнгө татаж байгаа. Гэтэл одоо арилжааны банкнууд нь мөнгөгүй учраас Засгийн газрын алдагдлаа нөхөх гэж гаргаж байгаа үнэт цаасыг худалдаж авдаг арилжааны банкнуудын тоо эрс цөөрсөн байгаа. Тэгээд Хөгжлийн банк Засгийн газрын алдагдлыг санхүүжүүлэх зорилгоор үнэт цаас худалдаж авсан гэдэг ийм мэдээлэл байгаад байна. Энэ мэдээллийг бид нар сонсмоор байгаа юм. Би яагаад үүнийг асуугаад байгаа юм бэ гэхээр Шилэн дансны тухай хуулиар энэ бүгд 7 хоногийн дотор ил тод болох учиртай. Тэгэхээр Шилэн дансны тухай хуульд өөрчлөлт орж байгаа өөрчлөлтөөр энэ мэдээллийг бидэнд хэн гаргаж өгөх вэ? Нэртэй устай нь байгаа бол өнөөдөр авмаар байх юм. Засгийн газрын буруу бодлогоос болж улс орон дампуурч байгаа үед одоо Хөгжлийн банкаараа төсвийн алдагдлыг санхүүжүүлэх үнэт цаасыг худалдаж авч байна шүү дээ. Түүнийгээ бүгд айгаад нуугаад, өнөөдөр Шилэн дансны тухай хуулийг өөрчилнө гэж орж ирээд Төрийн байгуулалтын байнгын хороо дэмжээд ороод ирж байна л даа. Энэ мэдээлэл нь өөрчлөгдөж байгаа хуулиар алга болж байгаа юм биш биз Бакей даргаа? Энэ мэдээллийг бид нар хэнээс авах вэ? Улс орны эдийн засгаар ингэж тоглож болохгүй л дээ. Монгол Улсын нийгэм, эдийн засагт чухал ач холбогдол бүхий төсөл хөтөлбөрүүдийг санхүүжүүлэх ёстой Хөгжлийн банк маань төслийн алдагдлын цалин тэтгэврээ тавьж чадахгүй болоод ирэхээр түүнийг Хөгжлийн банкны үлдэгдэл мөнгөөр буюу Чингис бондын үлдэгдэл мөнгөөр санхүүжүүлж эхэлж байгаа юм биш үү? 

Тэгээд Шилэн дансны тухай хуульд дээр баахан өөрчлөлт ороод ирж байгаа юм. Энэ мэдээлэл нь ил тод биш, уг нь бүх мэдээлэл байгууллагынхаа гадна самбар дээр байж байх учиртай. Тэгэхээр энэ өөрчлөлтүүдээрээ сайжруулах гээд байна уу, муутгах гээд байна уу гэдгийг асуух гэсэн юм. 


З.Энхболд: -Бакей гишүүн хариулъя. Зөвхөн нэр, томьёо өөрчилж байгаа шүү дээ. Өөр ямар нэгэн юманд хүрээгүй биз дээ. 

А.Бакей: -Энд түрүүн хэлсэн зөвхөн нэр, томьёоны шинжтэй өөрчлөлтүүд орж байгаа. Шилэн дансны тухай хууль батлагдаад хүчин төгөлдөр үйлчилж байгаа. Шилэн дансны тухай хуулийн дагуу таны хэлдгээр бүх мэдээлэл ил тод нээлттэй байх ёстой. Хөгжлийн банк шинэ бүтцийн өөрчлөлтөөр Сангийн яам чиг үүргийг хувьд хариуцна. Тийм учраас таны ярьж байгаа холбогдох мэдээллийг Сангийн яамнаас авах боломжтой гэж үзэж байгаа юм. 

З.Энхболд: -Хүрэлбаатар гишүүн тодруулъя.

Ч.Хүрэлбаатар: -Тэгвэл Ерөнхий сайдаас л асууя даа. Ерөнхий сайдаа, Хөгжлийн банкнаас Засгийн газрын алдагдлыг нөхөх зорилгоор Засгийн газрын гаргасан үнэт цаасыг худалдаж авах шийдвэрийг Засгийн газар гаргасан уу? 

З.Энхболд: -Байнгын хороо хариулах ёстой. Дээр нь хэлэлцэж байгаа асуудалтай холбоогүй байна. 

Ч.Хүрэлбаатар: -Холбоотой, Шилэн данс, Төсвийн тухай хуулиуд явж байна шүү дээ. 

З.Энхболд: -Тийм хол юмыг яаж холбож байгаа юм бэ? Би гайхаад сууж байна л даа. Асуулт асууж дууслаа.

Байнгын хорооноос гаргасан зарчмын зөрүүтэй саналаар санал хураая. Онцлогтой санал хураалт байгаа. Хөрөнгө оруулалтын тухай хууль бол өндөр босготой хууль. 


Хөрөнгө оруулалтын тухай хуульд нэмэлт, өөрчлөлт оруулах тухай хуулийн төслийн 4 дүгээр зүйлийн “22.4” гэсний өмнө “22.3” гэж нэмэх гэдэг саналыг Улсын Их Хурлын нийт гишүүний гуравны хоёроос доошгүй саналаар шийдвэрлэнэ гэдэг нь одоо 55 гишүүн бүртгүүлсэн. 51 гишүүн тийм гэж санал өгч байж хүчинтэй тийм үү? Нийт гишүүний гуравны хоёр, хуралд оролцсоны биш. Хөрөнгө оруулалтын тухай хуульд ямар нэгэн цэг, таслал өөрчлөхөд ялгаагүй энэ горим үйлчлэх юм байна шүү. Тэгэхээр энэ санал олонхын санал авлаа ч гэсэн 51 гэдэг тоо гарахгүй бол дэмжигдэхгүй юм байна. Би Хөрөнгө оруулалтаар хураах гэж байна. Зөвхөн “22.4” гэдгийг “22.3” гэж өөрчлөх санал хураалт шүү, гэж нэмэх гэж байна. 


Санал хураалт. Гуравны хоёртой санал хураалт. 

Санал хураалтад 57 гишүүн оролцож, 38 гишүүн зөвшөөрч олонхын санал аваагүй учраас санал дэмжигдсэнгүй. 


Зарчмын зөрүүтэй саналаар санал хурааж дууслаа. Гуравны хоёртой хуулийг энэ Их Хурал баталсан, энэ Засгийн газар оруулж ирсэн. 


 Инновацийн тухай хуульд нэмэлт, өөрчлөлт оруулах тухай, Концессын тухай хуульд өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай, Монгол Улсын Хөгжлийн банкны тухай хуульд өөрчлөлт оруулах тухай, Мэдээллийн ил тод байдал ба мэдээлэл авах эрхийн тухай хуульд  өөрчлөлт оруулах тухай, Төсвийн тогтвортой байдлын тухай хуульд өөрчлөлт оруулах тухай, Төсвийн тухай хуульд нэмэлт, өөрчлөлт оруулах тухай, Хилийн боомтын тухай хуульд өөрчлөлт оруулах тухай, Чөлөөт бүсийн тухай хуульд өөрчлөлт оруулах тухай, Шилэн дансны тухай хуульд нэмэлт, өөрчлөлт оруулах тухай, Хөрөнгө оруулалтын тухай хуульд нэмэлт, өөрчлөлт оруулах тухай, “Төр, хувийн хэвшлийн түншлэлийн талаар төрөөс баримтлах бодлого батлах тухай” Улсын Их Хурлын тогтоолын төслүүдийг эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүллээ. 

Өнөөдрийн хурал дууслаа. Өнөөдрийн ажлын цаг дууслаа. Маргаашийн  хуваарийг даргын зөвлөл одоо миний өрөөнд ороод ярья. 

Дууны бичлэгээс буулгасан:

ПРОТОКОЛЫН АЛБАНЫ  

ШИНЖЭЭЧ                                                                             М.НОМИНДУЛАМ


